
INLEIDING
Die wêreld en ons land was nog altyd diverse ruimtes gewees. Dat Suid-Afrikaners vandag meer as ooit in die verlede op 'n daaglikse basis daarmee gekonfronteer word, vra geen verduideliking nie. Mense ervaar dit in die werkplek, kinders in die skole, gesinne naweke in winkelsentrums en op of langs sportvelde. In die kerk beleef ons dit op die gebied van verskillende aanbiddingstyle, interpretasies van God se Woord en mense se verskeidenheid bedieningsbehoeftes. Daarby is die eenheid van die diverse familie van Nederduitse Gereformeerde Kerk hoog op die agenda van verskillende sinodes. 
In hierdie aanbieding word die saak van diversiteit vanuit die Ou Testament en dan met name aan die hand van Genesis 11:1-9 toegelig. Die teks gaan as literêre eenheid gelees en in die konteks van sy na-eksiliese hoorders geïnterpreteer word. Vanuit die teks en die konteks gaan daar enkel penstrepe na ons konteks van vandag getrek word. In die proses sal dit duidelik word dat diversiteit nie God se straf vir mense is nie, maar dat dit juis deel van sy skepping is.

TEKS
Uit die eksegese van Genesis 11:1-9 is dit sonder meer duidelik dat alhoewel die teks ou materiaal bevat en selfs 'n etiologiese karakter het, dit tot die na-eksiliese gemeenskap in Jerusalem gerig is. Die teks vorm 'n netjies afgeronde eenheid wat deur die woorde "hele aarde" en die gedagte aan een taal wat verwar is omraam word (Gen 11:1 en 9). Genesis 11:2-8 val in twee parallelle dele uiteen. In die eerste gedeelte (11:2-5) is mense en hul dade aan die orde en in die tweede (11:5-8) JHWH en wat hy doen. Daar is geen interaksie tussen JHWH en die mense nie. 'n Detail ondersoek van die teks lig mense se sug na mag, herkenning en vertroue op eie vermoë uit. JHWH se teenwoordigheid in sy skepping en sorg daarvoor, kom duidelik na vore. 

KONTEKS
Genesis 11:1-9 spreek diegene in die na-eksiliese gemeenskap in Jerusalem wat poog om die kultus in Jerusalem te sentraliseer en die ryke verskeidenheid in die geloofsgemeenskap uit te wis aan. Die na-eksiliese gemeenskap in Jerusalem was 'n diep verdeelde gemeenskap wat uit 'n verskeidenheid van groepe, elk met sy eie segsmanne, ideologie en perspektief op die wil van die Here bestaan het. In verskeie pogings om die mag in die hande te kry, was daar dikwels ernstige konflik gewees en is beskuldigings van "nie-deel-van-God-se-volk-nie" oor en weer geslinger. Die leiers wat uit ballingskap teruggekeer het, het die mag in die hande gekry deur die kultus by die tempel in Jerusalem te sentraliseer en hulle interpretasie van die Tora as die enigste geldige interpretasie te vestig. Diversiteit was vir hierdie brose eenheid 'n bedreiging en moes ten alle koste uitgeroei word. 

Die destydse elite het alles in hul vermoeë gedoen om andersheid, andersdenkendes, om diversiteit uit te roei. Dit was alles met goeie bedoelings. Hulle wou immers hul identiteit na die krisis van die ballingskap vestig. Een God, een volk, een hoëpriester, een Wet een plek van aanbidding en een teologie. Diversiteit het hierdie doelwit ondermyn. Die skrywer van Genesis 11:1-9 beduie dat dit teen God se skeppingsorde en dus teen sy wil is. Diversiteit/verskeidenheid is nie sleg nie. Dit is deel van God se goeie skepping. Daar kan ook elders as in Jerusalem aanbid word. 'n Mens se identiteit lê nie in waar jy aanbid (Jerusalem of elders) nie. Dit lê ook nie in een (Sions-) teologie nie. Hulle identiteit lê in beelddraer van God wees. Sy naam moet oor die hele aarde en onder alle mense en deur alle mense verheerlik word. 

HERKONTEKSTUALISEER
In die diverse aard van God se skepping kry mense 'n blik op sy onmeetlike grootheid en heerlikheid. In die diversiteit en deur die verskeidenheid van sy skepping besef gelowiges dat God nie op een plek, deur een groep of selfs in een godsdienstige sisteem volledig omvat kan word nie. Juis in diversiteit en deur verskeidenheid kry ons 'n meer volledige prentjie van wie die Here is. Hiervan getuig beide die geskiedenis van die Ou Testament, die Nuwe Testament en die kerk. Diversiteit, hoewel soms spanningsvol en uitdagend, is daarom iets wat die kerk behoort te omarm en te vier, eerder as om dit te ontken of te onderdruk. 

'n Selfverheffende, selfsugtige en magsugtige ingesteldheid vernietig kommunikasie. Diversiteit is nie alleen deel van God se skepping nie, maar ons het ook die opdrag om hierdie diversiteit te vier deur elkeen in en deur ons andersheid beeldraers van God te wees, maak nie saak waar ons weens eie keuse of omstandighede tuis kom nie. In die konteks van Genesis 11:1-9 beteken om jou rug op God te draai en lae klas planne te maak, dat jy die Godgegewe diversiteit in die skepping nie aanvaar nie en dat jy dit selfs probeer teëwerk. Die fokus van dié teks is dus Godgegewe diversiteit en ons verantwoordelikheid om binne hierdie diversiteit beeldraers van Hom te wees. 

Iemand wat diversiteit nie kan aanvaar nie, probeer almal soos hy/sy laat dink; verdra nie 'n ander siening nie en verklaar dit maklik tot sonde of teen God se wil; word kwaad oor ander se standpunte, veral as syne/hare nie wen nie; en skei hom/haar uiteindelik af van mense wat anders as sy/hy is. Kortom, dit is 'n selfsugtige mens wat meen hy/sy is reg en die res is teen hom/haar. 
Die teks beduie dat die mense mekaar nie meer kon hoor nie. 'n Selfverheffende houding vernietig kommunikasie. Met die uitstorting van die Heilige Gees in Handelinge 2:1-13, is taal as struikelblok opgehef. Mense kon mekaar weer hoor. Die verskeidenheid is egter nie opgehef nie. Daarom, byvoorbeeld, was Paulus beeldraer onder die heidene en Petrus onder die Jode. Jesus het kommunikasie tussen God en mens en mens en mens kom herstel, sodat ons in ons verskeidenheid waarlik beelddraers van God kan wees, soos Hy dit van die skepping af bedoel het. 

Ons eenheid lê daarin dat ons met God in 'n verhouding staan, dat hy ons God is en ons sy volk, sy gemeente, sy kinders is. Ons staan in 'n verbond met Hom. Daarin is ons eenheid geleë. In ons verskeidenheid is ons egter almal saam sy beelddraers. 
*******

GENESIS 11:1-9*


   Die mense, hulle












   planne en wat 












   hulle doen. 


   JHWH en sy
   planne en 













   wat Hy doen.


* Die vertaling is my eie, redelik letterlike vertaling. 
1En die hele aarde het dieselfde taal gehad en dieselfde woorde gehad. 








2En dit het gebeur dat hulle wegtrek van die ooste af 


en hulle vind toe 'n laagte in die land Sínear; 


en hulle het daar gebly.  


3En hulle sê vir mekaar: 


Kom laat ons stene steen en laat ons dit brand en brand. 


Hulle gebruik toe die stene vir bousteen en die lymgrond vir klei.


4En hulle sê: 


Kom, laat ons vir ons 'n stad bou 


en 'n toring waarvan die spits tot aan die hemel reik; 


en laat ons vir ons 'n naam maak, 


sodat ons nie oor die hele aarde verstrooi raak nie. 








5En JHWH het neergedaal 


om die stad en die toring te bekyk waaraan die mensekinders gebou het. 


6En JHWH sê: 


Kyk hulle is nou een volk en het een taal. 


En dit is net die begin van hulle onderneming.


Nou sal niks vir hulle onmoontlik wees 


van wat hulle van plan is om te doen nie. 


7Kom, laat ons neerdaal 


en daar hulle taal verwar, 


sodat die een die taal van die ander nie kan verstaan nie. 


8So het JHWH hulle dan daarvandaan oor die hele aarde verstrooi; 


en hulle het opgehou om die stad te bou. 








9Daarom het hulle dit Babel genoem, 


 want daar het JHWH die taal van die hele aarde verwar, 


 en daarvandaan het JHWH hulle oor die hele aarde verstrooi.











